
Ma ô zelante ministro non contento

D’avei dæto a un’impreisa tanto ardia

Co-a so eloquenza a spinta e ô movimento,

Benchè carego d’anni in compagnia

Dell’Eroe ô s’arrischiava a-ô dubbio evento

Pe mette in dêuvia a so filantropia

E ô so zelo a favô de quella gente

Che se saiva scoverta in Occidente.

Rodrigo gh’ëa per terzo che maggiô

Do supremo ammiraglio per l’etæ

O l'ea forse do stesso non minô

Pe conseggio, esperienza e gravitæ;

Lê ne-a flotta ô l’aveiva impiego e onô

De procûôu e scrivan de so maestæ;

E quantunque non primmo ne-ô comando,

Comme ô primmo ô l’ëa quæxi venerando.

Lê con Marcena de Colombo ô l’ëa

Intimo confidente e conseggê;

E tutti ô rispettavan de manea,

Che imparando ô bon ordine da lê

A-ô veddio sottomisso ciù voentea

I Spagnolli obbedivan a un foestê:

Sempre trattava ô stesso Eroe quest’ommo

Con gran rispetto e con riguardo sommo.

Con Guttierro so socio subalterno

In quella spedizion, comme controllo,

L’associava a-ô gran Ligure ô governo

Monarchico dispotico spagnollo,

Per ô preteiso drito sempiterno,

Pe-ô quæ i re tegnan sempre ô pê in sciö collo

Di popoli, e tian sempre a-ô so vantaggio

I prodûti do genio e do coraggio.

